
	မြန်မာနိုင်ငံတွင် ကြီးလေးသော နိုင်ငံတကာ ရာဇဝတ်မှုများအတွက် အဓိကတာဝန်အရှိဆုံး ပုဂ္ဂိုလ်များအား တရားစွဲဆိုနိုင်ရေးကို ပံ့ပိုးကူညီရန်ဆိုသည့် ယန္တရား၏ လုပ်ပိုင်ခွင့်တာဝန်ကို အရပ်ဘက်လူမှုအဖွဲ့အစည်းများ၏ ပူးပေါင်းဆောင်ရွက်မှုမရှိဘဲ အကောင်အထည်ဖော်နိုင်မည် မဟုတ်ပါ။ ဤအဖွဲ့အစည်းများသည် ယန္တရားအတွက် အရေးပါသော စုံစမ်းစစ်ဆေးမှုလမ်းစများကို ဖော်ထုတ်ပေးကြသည်၊ အဖိုးတန်သော အချက်အလက်များနှင့် အထောက်အထားများကို မျှဝေပေးကြပြီး၊ ဖြစ်ရပ်များကို ကိုယ်တိုင်မျက်မြင်ကြုံတွေ့ခဲ့သူများနှင့် ယန္တရားကို ချိတ်ဆက်ပေးကြသည်။ သက်သေထွက်ဆိုချက်များသည် ရာဇဝတ်မှုဆိုင်ရာ တာဝန်ရှိမှုကို သက်သေပြနိုင်ရန်အတွက် အလွန်အရေးပါသည်။ ယင်းလုပ်ငန်းများကို ဆောင်ရွက်ရန် ထူးကဲသောသတ္တိနှင့် စိတ်ဓာတ်ခိုင်မာမှု လိုအပ်ကြောင်းကို ဤဆွေးနွေးပွဲအတွင်း ကျွန်တော် ပိုမိုသဘော ပေါက်လာခဲ့သည်။ ပါဝင်သူအများအပြားသည် ကြီးလေးသော ရာဇဝတ်မှုများကို မှတ်တမ်းတင်ရန်၊ အသက်ရှင်ကျန်ရစ်သူများကို ကူညီပံ့ပိုးရန်နှင့် လူ့အခွင့်အရေးကို ကာကွယ်ရန်အတွက် ၎င်းတို့၏ ဘေးကင်းလုံခြုံရေးကို ဘေးချိတ်ကာ စွန့်စားဆောင်ရွက်ကြပြီး များသောအားဖြင့် မိမိတို့၏ နက်ရှိုင်းသော စိတ်ဒဏ်ရာများကိုလည်း ထမ်းပိုးထားရသည်။
	ကျွန်တော့်ကို အထူးအံ့အားသင့်စေခဲ့သည်မှာ အလွန်ကြီးမားသည့် လက်တွေ့အခက်အခဲများ ရှိနေသော်လည်း ဤလုပ်ငန်းကို ဆက်လက်ဆောင်ရွက်သွားရန်ထားရှိသည့် ၎င်းတို့၏ မဆုတ်မနစ်သော အားထုတ်မှုပင်ဖြစ်သည်။ နိုင်ငံ၏ဒေသအနှံ့အပြားတွင် အင်တာနက် ပျက်တောက်မှု သို့မဟုတ် အင်တာနက်လုံးဝမရှိခြင်းကြောင့် ထိခိုက်နစ်နာသူများနှင့် အသက်ရှင်ကျန်ရစ်သူများထံ လုံခြုံစွာ ဆက်သွယ်ရန် သို့မဟုတ် အချက်အလက်များကို လုံခြုံစွာ ပေးပို့ရန် ခက်ခဲသည်။
	ကျွန်တော်နှင့် လုပ်ဖော်ကိုင်ဖက်များအတွက် ဤဒိုင်ယာလော့သည် ယန္တရား၏ လုပ်ငန်းများ၊ ကျွန်တော်တို့၏ စုံစမ်းစစ်ဆေးမှုများတွင် ရရှိထားသော တိုးတက်မှုများနှင့် လုပ်ငန်းများတွင် ရှိနေသည့် အခွင့်အလမ်းများနှင့် ကန့်သတ်ချက်များကို ရှင်းလင်းတင်ပြနိုင်သည့် အခွင့်အရေးတစ်ရပ် ဖြစ်ခဲ့သည်။ ထိုနည်းတူစွာပင် အရေးကြီးသည်မှာ ကျွန်တော်တို့ကလည်း  ပါဝင်သူများ၏ အသံကို နားထောင်ခွင့်ရခဲ့သည်။ ကျွန်တော်တို့သည် အရပ်ဘက်လူမှုအဖွဲ့အစည်းများ ရင်ဆိုင်နေရသည့် စိန်ခေါ်မှုများကို ပိုမိုနက်နဲစွာ နားလည်သဘောပေါက်လာခဲ့သည့်အပြင်၊ ကျွန်တော်တို့နှင့် ပူးပေါင်းဆောင်ရွက်မှုကို ပိုမိုခိုင်မာအားကောင်းစေနိုင်မည့် အဖိုးတန် အကြံပြုချက်များကိုလည်း ရရှိခဲ့သည်။
	မြန်မာနိုင်ငံတွင် အကြမ်းဖက်မှုများ ဆက်လက်ဖြစ်ပွားနေဆဲဖြစ်သည်။ ဒုက္ခဆင်းရဲမှုများကြုံတွေ့ရသော်လည်း၊ ပြစ်မှုကျူးလွန်သူများ ပြစ်ဒဏ်ကင်းလွတ်နေခြင်းသည် မလွဲမရှောင်သာ ဆက်ရှိနေမည့် အခြေအနေမဟုတ်ကြောင်း ယုံကြည်ပြီး၊ ဆက်လက်ကြိုးပမ်းနေသူများ၏ ခံနိုင်ရည်ရှိမှု၊ စိတ်ပိုင်းဖြတ်မှုနှင့် မယိမ်းမယိုင်သည့် ဆောင်ရွက်ချက်များကို မြင်တွေ့ခဲ့ရသောကြောင့် အားတက်စိတ်ဖြင့် ကျွန်တော် ဒိုင်ယာလော့မှ ပြန်လည်ထွက်ခွာလာခဲ့သည်။ ပါဝင်သူများအနေဖြင့်လည်း ၎င်းတို့၏ ကြိုးပမ်းအားထုတ်မှုများသည် အရေးပါသည်ဆိုသော ယုံကြည်ချက်အသစ်ဖြင့် ပြန်သွားကြမည်ဟု ကျွန်ုပ်မျှော်လင့်ပါသည်။ မှတ်တမ်းတင်ထားနိုင်သော အချက်အလက်များနှင့် ဘေးကင်းစွာ မျှဝေနိုင်ခဲ့သော အသက်ရှင်ကျန်ရစ်သူများ၏ ထွက်ဆိုချက်တိုင်းသည် ကျွန်ုပ်တို့အား တရားမျှတမှုရရှိရေးဆီသို့ ခြေလှမ်းတစ်လှမ်း ပိုမိုနီးကပ်စေပါသည်။
	တာဝန်ခံမှုရှိစေရေးသည် အချိန်ကြာနိုင်သော်လည်း လက်လှမ်းမီသည့် အရာတစ်ခု ဖြစ်သည်။ ကျွန်ုပ်တို့အားလုံးသည် အဆိုပါ ရာဇဝတ်မှုများအတွက် တာဝန်ရှိသူများကို ဥပဒေအရ တာဝန်ခံစေမည့်နေ့ ရောက်ရှိလာစေရန် အခြေခံအုတ်မြစ်များကို အတူတကွ တည်ဆောက်နေပါသည်။
	နီကိုလတ်စ်ခွန်ဂျန်

	အဖွဲ့အစည်းဆိုင်ရာနောက်ဆုံးသတင်း
	ယန္တရားသည် ပြစ်မှုကျူးလွန်သူများ သို့မဟုတ် ထိခိုက်နစ်နာသူများ၏ နိုင်ငံရေးဆက်နွယ်မှု၊ လူမျိုးနွယ်စု သို့မဟုတ် ကိုးကွယ်ယုံကြည်မှုများက မည်သို့ပင်ဖြစ်စေကာမူ၊ ကျူးလွန်သည့် လူပုဂ္ဂိုလ်များနှင့် ကျူးလွန်ခဲ့သည့် ကြီးလေးသော နိုင်ငံတကာ ရာဇဝတ်မှုများကို စုံစမ်းစစ်ဆေးသည်။ ယနေ့အထိ ယန္တရားသည် သက်သေ ထွက်ဆိုချက်ပေါင်း ၇၅၆ ခု အပါအဝင် ရင်းမြစ်များနှင့် အချက်အလက် ပံ့ပိုးပေးသူပေါင်း ၁,၆၀၀ ကျော်ထံမှ အချက်အလက်များနှင့် အထောက်အထားများကို စုဆောင်းရရှိခဲ့သည်။ ထို့အပြင် နိုင်ငံတွင်းနှင့် နိုင်ငံတကာအဆင့် စုံစမ်းစစ်ဆေးရေး၊ တရားစွဲဆိုရေးနှင့် တရားစီရင်ရေး အာဏာပိုင်များထံ အထောက်အထားများနှင့် စိစစ်သုံးသပ်ချက်များ ပါဝင်သည့် ဖိုင်တွဲပေါင်း ၁၄၆ ဖိုင် ကိုလည်း မျှဝေထားသည်။
	လုပ်ငန်းဆိုင်ရာ တိုးတက်မှုများ
	၂၀၂၆ ခုနှစ် ဇူလိုင်လအထိ



	၁၆၀၀ +
	၇၅၆
	၁၄၆
	စေတနာအလျောက် ထည့်ဝင်ပံ့ပိုးမှုများ
	ကုလသမဂ္ဂ၏ ဘဏ္ဍာရေးအကျပ်အတည်းနှင့် စေတနာအလျောက် ထည့်ဝင်ပံ့ပိုးမှုများ လျော့နည်းလာခြင်းကြောင့် ယန္တရားသည် ကြီးမားသည့် ဘဏ္ဍာရေးဆိုင်ရာ ဖိအားများကို ဆက်လက်ရင်ဆိုင်နေရသည်။ ဤစိန်ခေါ်မှုများကို တချိန်တည်းတွင် ရင်ဆိုင်နေရသောကြောင့် မြန်မာနိုင်ငံတွင် ကြီးလေးသော နိုင်ငံတကာ ရာဇဝတ်မှုများ ဆက်လက် ပြင်းထန်နေသည့် အချိန်တွင် ဝန်ထမ်းအင်အားနှင့် အခြားရင်းမြစ်များကို လျှော့ချခဲ့ရသည်။
	၂၀၂၆ ခုနှစ် ဇူလိုင်လတွင် ယန္တရားသည် ကုလသမဂ္ဂ၏ ပုံမှန်ဘတ်ဂျက်ဖြင့် ခန့်အပ်ထားသည့် ဝန်ထမ်းရာထူးများ၏ ၂၀ ရာခိုင်နှုန်းကို လျှော့ချခဲ့ရသည်။ ထို့အပြင် ၂၀၂၅ ခုနှစ်နှင့် နှိုင်းယှဉ်ပါက စေတနာအလျောက်ထည့်ဝင်သည့် ရန်ပုံငွေဖြင့် ခန့်ထားသည့် ဝန်ထမ်းအရေအတွက်မှာ ထက်ဝက်မျှသာ ကျန်ရှိသည်။ ဤလျှော့ချမှုများကြောင့် မြန်မာဘာသာဖြင့် ရရှိသော အထောက်အထားဆိုင်ရာ အချက်အလက်များကို စိစစ်သုံးသပ်ခြင်း၊ ပွင့်လင်းရင်းမြစ်များကို စုံစမ်းစစ်ဆေးခြင်းနှင့် လိင်နှင့် ဂျင်ဒါအခြေပြု ရာဇဝတ်မှုများ၊ ကလေးသူငယ်များအပေါ် ကျူးလွန်သည့် သို့မဟုတ် ကလေးသူငယ်များကို ထိခိုက်စေသည့် ရာဇဝတ်မှုများကို စုံစမ်းစစ်ဆေးမှုများ အပါအဝင် အထူးပြု စုံစမ်းစစ်ဆေးရေး စွမ်းဆောင်ရည်များကို ထိခိုက်စေခဲ့သည်။ ယန္တရား၏ သက်သေများကို ကာကွယ်ပေးခြင်းနှင့် ပံ့ပိုးကူညီခြင်းဆိုင်ရာ လုပ်ငန်းများအတွက် ရန်ပုံငွေ ထောက်ပံ့နိုင်စွမ်းကိုလည်း သက်ရောက်မှုများရှိခဲ့သည်။
	ယန္တရားသည် ရရှိခဲ့သည့် ပံ့ပိုးကူညီမှုများအတွက် အလှူရှင်များအား ကျေးဇူးတင်ရှိပါသည်။ ထို့အပြင် ထပ်မံရရှိနိုင်မည့် စေတနာအလျောက် ထည့်ဝင်ပံ့ပိုးမှုများကိုလည်း အထူးကြိုးစားရှာဖွေလျက်ရှိသည်။

	အမည်စာရင်းတင်သွင်းရန် ဖိတ်ခေါ်ခြင်း
	ယန္တရားသည် ဆွစ်ဇာလန်နိုင်ငံ ဂျီနီဗာမြို့တွင် အခြေစိုက်၍ စေတနာ့ ဝန်ထမ်း (Gratis Personnel) အဖြစ် တာဝန် ထမ်းဆောင်နိုင်မည့် အရည်အချင်းပြည့်မီသော ကျွမ်းကျင်သူများကို အမည်စာရင်း တင်သွင်းပေးရန် အဖွဲ့ဝင်နိုင်ငံများကို ဖိတ်ခေါ်ပါသည်။ ဥပဒေရေးရာ၊ စုံစမ်းစစ်ဆေးရေးနှင့် ပွင့်လင်းရင်းမြစ် စိစစ်သုံးသပ်ရေးဆိုင်ရာ ကျွမ်းကျင်သူများကို အမည်စာရင်းတင်သွင်းပေးရန် ဖြစ်ပါသည်။ အဖွဲ့ဝင်နိုင်ငံများသည် အဆိုပါ ကျွမ်းကျင်မှုသုံးမျိုးအနက် အမျိုးအစားတစ်ခုစီအတွက် ကိုယ်စားလှယ်လောင်း သုံးဦးအထိ အမည်စာရင်းတင်သွင်းနိုင်သည်။ အမည်စာရင်းများကို အဖွဲ့ဝင်နိုင်ငံများအတွက် သီးသန့်သတ်မှတ်ထားသည့် Inspira portal မှတဆင့် ၂၀၂၆ ခုနှစ် ဩဂုတ်လ ၂၅ ရက်နေ့ နောက်ဆုံးထား၍ တင်သွင်းရမည်ဖြစ်သည်။ ယန္တရားသည် အရည်အချင်းပြည့်မီသော အမျိုးသမီး ကျွမ်းကျင်သူများကို အမည်စာရင်းတင်သွင်းပေးရန် အထူးအားပေးတိုက်တွန်းပါသည်။


	အဖွဲ့ဝင်နိုင်ငံများနှင့် ပူးပေါင်းဆောင်ရွက်မှု
	မြန်မာနိုင်ငံတွင် ကျူးလွန်ခဲ့သည့် ကြီးလေးသော နိုင်ငံတကာ ရာဇဝတ်မှုများနှင့်ပတ်သက်၍ တာဝန်ခံမှုရှိစေရေး ဆောင်ရွက်ရာတွင် ယန္တရား၏ ကြိုးပမ်းမှုများ အောင်မြင်စေရန် နိုင်ငံများ၏ ပူးပေါင်းဆောင်ရွက်မှုသည် အလွန်အရေး ကြီးသည်။ ယန္တရားသည် အဖွဲ့ဝင်နိုင်ငံများ၏ နယ်နိမိတ်များအတွင်းဝင်ရောက်ပြီး သက်သေများအား တွေ့ဆုံမေးမြန်းခြင်းနှင့် စုံစမ်းစစ်ဆေးရေး လုပ်ငန်းများကို ဆောင်ရွက်နိုင်ရန် သက်ဆိုင်ရာနိုင်ငံများ၏ ပံ့ပိုးကူညီမှုကို အားထားရသည်။ ယန္တရားသည် ထိုသို့ပူးပေါင်းဆောင်ရွက်မှုများ ဆောင်ရွက်နိုင်ရန် လိုအပ်သည့် ဥပဒေမူဘောင်များ ချမှတ်ရေးအတွက် အဖွဲ့ဝင်နိုင်ငံများနှင့် ညှိနှိုင်းဆောင်ရွက်သည်။ နိုင်ငံအချို့၏ ဥပဒေစနစ်များအရ နိုင်ငံတကာ စုံစမ်းစစ်ဆေးရေးအဖွဲ့များနှင့် ပူးပေါင်းဆောင်ရွက်ရန် သီးခြား ဥပဒေအခြေခံမူတစ်ရပ် လိုအပ်သောကြောင့် ထိုသို့ ဆောင်ရွက်ရခြင်းဖြစ်သည်။ တခြားသော အမှုများအတွက်မူ၊ အဖွဲ့ဝင်နိုင်ငံများသည် တရားဝင် သဘောတူညီမှုတစ်ရပ် မလိုဘဲ ပူးပေါင်းဆောင်ရွက်နိုင်သည်။
	ယန္တရား၏ ပူးပေါင်းဆောင်ရွက်မှုဆိုင်ရာ စီမံဆောင်ရွက်ချက်များ အများစုကို လျှို့ဝှက်စွာထားရှိသော်လည်း၊ အစိုးရတချို့သည် ၎င်းတို့၏ ပူးပေါင်းဆောင်ရွက်မှုကို အများပြည်သူ သိရှိစေရန် စီမံဆောင်ရွက်ခဲ့သည်။ ၂၀၂၂ ခုနှစ်တွင်သြစတြီးယား နှင့် ဘယ်လ်ဂျီယမ် နိုင်ငံတို့သည် ယန္တရားနှင့် ပူးပေါင်းဆောင်ရွက်နိုင်ရန် ၎င်းတို့၏ ပြည်တွင်း ဥပဒေများကို ပြင်ဆင်ခဲ့သည်။ မကြာသေးမီက ယန္တရားနှင့် ပြင်သစ်နိုင်ငံတို့သည် နိုင်ငံတကာ တရားရေးဆိုင်ရာ
	ပူးပေါင်းဆောင်ရွက်မှုနှင့် ပတ်သက်သည့် ကွန်ဗင်းရှင်း တစ်ရပ်ကို ချုပ်ဆိုခဲ့ပြီး၊ အဆိုပါ ကွန်ဗင်းရှင်းသည် ၂၀၂၆ ခုနှစ် ဇူလိုင်လ ၁ ရက်နေ့တွင် အသက်ဝင်ခဲ့သည်။
	အဆိုပါ ကွန်ဗင်းရှင်းအရ မြန်မာနိုင်ငံတွင် ကျူးလွန်ခဲ့သည့် ကြီးလေးသော နိုင်ငံတကာ ရာဇဝတ်မှုများကို စုံစမ်းစစ်ဆေးရာတွင် ယန္တရားနှင့် ပြင်သစ်အာဏာပိုင်များအကြား ပူးပေါင်းဆောင်ရွက်ရန်အတွက် ဥပဒေရေးရာ မူဘောင်တစ်ရပ်ကို ချမှတ်ပေးသည်။ ယင်းကွန်ဗင်းရှင်းသည် ယန္တရားအား ပြင်သစ်နိုင်ငံတွင် ရှိနေသည့် သက်သေများနှင့် အချက်အလက်များကို ရယူနိုင်ရန် တောင်းဆိုခွင့်ပြုထားသကဲ့သို့ တစ်ဖက်တွင်လည်း ပြင်သစ်အာဏာပိုင်များသည် တရားရေးဆိုင်ရာ လုပ်ငန်းစဉ်များတွင် အသုံးပြုရန် ယန္တရားထံမှ အချက်အလက်များကို တောင်းခံနိုင်သည်။
	ပြင်သစ်နိုင်ငံသည် ကမ္ဘာလွှမ်းခြုံတရားစီရင်ပိုင်ခွင့် အခြေခံမူအရ ကြီးလေးသော နိုင်ငံတကာ ရာဇဝတ်မှုများကို စုံစမ်းစစ်ဆေးခြင်းနှင့် တရားစွဲဆိုခြင်းတို့တွင် ကာလရှည်ကြာ အတွေ့အကြုံနှင့် ကျွမ်းကျင်မှုရှိသဖြင့် တာဝန်ခံမှုရှိစေရေး ကြိုးပမ်းမှုများတွင် အရေးပါသော မိတ်ဖက်နိုင်ငံတစ်နိုင်ငံ ဖြစ်သည်။

	တရားစီရင်ရေးအာဏာပိုင်များနှင့် မျှဝေခြင်းဆိုင်ရာ ချဥ်းကပ်မှုနည်းလမ်း
	ယန္တရား၏ လုပ်ပိုင်ခွင့်မှာ အထောက်အထားများကို စုဆောင်းရန်၊ ထိန်းသိမ်းရန်နှင့် စိစစ်သုံးသပ်ရန်ဖြစ်ပြီး၊ အနာဂတ်တွင် နိုင်ငံတွင်းနှင့် နိုင်ငံတကာ တရားရုံးများနှင့် ခုံရုံးများ၌ ရာဇဝတ်မှုဆိုင်ရာ တရားစွဲဆိုမှုများကို အထောက်အကူပြုနိုင်ရန်ဖြစ်သည်။ ယန္တရားသည် မြန်မာနိုင်ငံတွင် ကျူးလွန်ခဲ့သော ကြီးလေးသည့် နိုင်ငံတကာ ရာဇဝတ်မှုများကို တရားစီရင်ပိုင်ခွင့်ရှိသော နိုင်ငံတွင်း သို့မဟုတ် နိုင်ငံတကာ တရားရေးအာဏာပိုင်တစ်ရပ်ရပ်နှင့် သက်ဆိုင်သည့် အထောက်အထားများကို တွေ့ရှိပါက ယင်းအာဏာပိုင်များအား အကြောင်းကြားနိုင်သည်။ ထို့နောက် စုံစမ်းစစ်ဆေးမှုများနှင့် တရားစွဲဆိုမှုများကို အထောက်အကူပြုရန် အထောက်အထားနှင့် စိစစ်သုံးသပ်ချက်များကို စတင်မျှဝေနိုင်သည်။ ယန္တရားသည် စုံစမ်းစစ်ဆေးရေး၊ တရားစွဲဆိုရေးနှင့် တရားစီရင်ရေးဆိုင်ရာ တာဝန်ရှိ အာဏာပိုင်အဖွဲ့အစည်းများ၏ သီးခြားတောင်းဆိုမှုများကိုလည်း တုံ့ပြန်ဆောင်ရွက်ပေးသည်။
	ယန္တရားသည် မည်သည့် သတင်းအချက်အလက်ကိုမဆို တဆင့်မျှဝေခြင်းမပြုမီ ထိခိုက်နစ်နာသူများ၊ သက်သေများနှင့် အချက်အလက်ပေးသူများကို ကာကွယ်စောင့်ရှောက်ရမည့် တာဝန်ဝတ္တရားများနှင့် ကိုက်ညီမှုရှိစေရန် အကဲဖြတ်စစ်ဆေးမှုများ သေချာစွာ ပြုလုပ်သည်။ သက်သေများနှင့် အချက်အလက်ပေးသူများထံမှ သိနားလည်ပြီးပေးအပ်သည့် ခွင့်ပြုချက် ရရှိထားပြီး လက်ခံရယူမည့် တရားရေးအာဏာပိုင်အဖွဲ့ကလည်း လျှို့ဝှက်မှုကို ထိန်းသိမ်းနိုင်ခြင်း၊ ထိခိုက်နစ်နာသူများနှင့် သက်သေများကို ကာကွယ်ပေးနိုင်ခြင်း၊ နိုင်ငံတကာ လူ့အခွင့်အရေး စံနှုန်းများကို လေးစားလိုက်နာခြင်းနှင့် သေဒဏ်မချမှတ်ရန် အာမခံပေးနိုင်သည့် အခြေအနေတွင်သာ အချက်အလက်များကို တဆင့်မျှဝေသည်။
	ယန္တရားသည် ထပ်ဆောင်းကာကွယ်ရေး အစီအမံများ လိုအပ်ပါက ချမှတ်ဆောင်ရွက်သည်။ ဥပမာအားဖြင့် လူပုဂ္ဂိုလ် အမည်ပေါ်သွားနိုင်သည့် အချက်အလက်များကို ဖယ်ရှားခြင်း သို့မဟုတ် မျှဝေသည့် အချက်အလက်ပမာဏကို ကန့်သတ်ခြင်းတို့ ဆောင်ရွက်သည်။ ထို့အပြင် သိနားလည်၍ ပေးအပ်သည့် ခွင့်ပြုချက် ရရှိထားပြီးဖြစ်သော်လည်း အချက်အလက်များကို မျှဝေခြင်းကြောင့် လုံခြုံရေးဆိုင်ရာ သို့မဟုတ် အခြားအန္တရာယ်များ ဖြစ်ပေါ်လာနိုင်သည်ဟု ယူဆပါက ယန္တရားသည် အဆိုပါ အချက်အလက်များကို မမျှဝေရန် ဆုံးဖြတ်နိုင်သည်။ ဥပမာအားဖြင့် နိုင်ငံတကာတရားရုံး (အိုင်စီဂျေ)ရှိ မြန်မာနှင့် ဂမ်ဘီယာအမှုတွင် ယန္တရားသည် အချက်အလက်ပေးသူများ၏ ခွင့်ပြုချက်ဖြင့် အချက်အလက်များကို နှစ်ဘက်လုံးနှင့် မျှဝေသည်။ သို့သော်လည်း လူပုဂ္ဂိုလ်များ အမည်ပေါ်သွားနိုင်သည့် အချက်အလက်အချို့ကို လုံခြုံရေးအရ ဖယ်ရှားခဲ့သည်။

	လူထုဆက်ဆံရေးလုပ်ငန်း
	အရပ်ဘက်လူမှုအဖွဲ့အစည်းများဒိုင်ယာလော့
	၂၀၂၆ ခုနှစ် ဇူလိုင်လအစောပိုင်းတွင် ယန္တရားသည် မြန်မာနိုင်ငံတဝန်းရှိ မတူညီသော တိုင်းရင်းသား လူမှုအသိုင်းအဝိုင်းများ ကို ကိုယ်စားပြုသည့် အရပ်ဘက်လူမှုအဖွဲ့အစည်းများမှ ကိုယ်စားလှယ် ၂၂ ဦးနှင့် စတုတ္ထအကြိမ်မြောက် လူကိုယ်တိုင် တွေ့ဆုံသည့် အရပ်ဘက်လူမှုအဖွဲ့အစည်းများဒိုင်ယာလော့ကို ကျင်းပခဲ့သည်။
	သုံးရက်ကြာ ဆွေးနွေးပွဲတွင် ပါဝင်သူများသည် ယန္တရား၏ လုပ်ပိုင်ခွင့်၊ စုံစမ်းစစ်ဆေးရေး နည်းလမ်းများနှင့် တာဝန်ခံမှုရရှိရေးလုပ်ငန်းများတွင် အရပ်ဘက်လူမှုအဖွဲ့အစည်းများ၏ အခန်းကဏ္ဍတို့ကို ဆွေးနွေးခဲ့ကြသည်။ အရပ်ဘက်လူမှု အဖွဲ့အစည်းများ၏ ကိုယ်စားလှယ်များက ၎င်းတို့ ရင်ဆိုင်နေရသည့် လက်တွေ့အခြေအနေများကို ပြောကြားခဲ့ကြသည်။ ယင်းတို့တွင် လုံခြုံရေးဆိုင်ရာ အန္တရာယ်များ၊ အင်တာနက်နှင့် တယ်လီဖုန်းဆက်သွယ်ရေး ကန့်သတ်ချက်များ၊ ရန်ပုံငွေ အခက်အခဲများ၊ စွမ်းဆောင်ရည်မြှင့်တင်ရန် လိုအပ်ချက်များနှင့် ကြီးလေးသော အကြမ်းဖက်မှုများနှင့် ထိတွေ့မှုကြောင့် ဖြစ်ပေါ်လာသည့် ပုဂ္ဂိုလ်ရေး ထိခိုက်မှုများ ပါဝင်သည်။ ကိုယ်စားလှယ်များက ယန္တရားအနေဖြင့် အရပ်ဘက် လူမှု အဖွဲ့အစည်းများနှင့် ပူးပေါင်းဆောင်ရွက်မှုကို ပိုမိုအားကောင်းလာစေရန်နှင့် ပြောင်းလဲနေသည့် မြေပြင်အခြေအနေများနှင့်အညီ တုံ့ပြန်နိုင်ရန် လက်တွေ့ကျသည့် အကြံပြုချက်များကို ပေးခဲ့ကြသည်။ ဒိုင်ယာလော့ မတိုင်မီတွင် ပါဝင်သူများ၏ ၆ ရာခိုင်နှုန်းက ယန္တရား၏ လုပ်ငန်းများနှင့် လုပ်ပိုင်ခွင့်ကို နားလည်ကြောင်း ဖော်ပြခဲ့သည်။ ဒိုင်ယာလော့ ပြီးဆုံးသည့်အခါ တက်ရောက်သူများ၏ ၈၀ ရာခိုင်နှုန်းက နားလည်ကြောင်း ဖော်ပြခဲ့သည်။ ယင်းဆွေးနွေးဖလှယ်မှုသည် ယုံကြည်မှု နှင့် တရားမျှတမှုရရှိရေးဆိုသည့် ဘုံရည်မှန်းချက်ကို အခြေခံသည့် ရေရှည်ခိုင်မြဲသော နှစ်ဖက်အပြန်အလှန် ဆက်သွယ်မှု၏ အရေးပါမှုကို ပိုမိုထင်ရှားစေခဲ့သည်။

	သက်သေများ သိထားသင့်သည့် အချက်များ
	ယန္တရားနှင့် ဆက်သွယ်ရာတွင် ကြုံတွေ့ရမည့် လုပ်ငန်းစဉ်များကို သက်သေများ ကြိုတင်နားလည်နိုင်စေရန်၊ တွေ့ဆုံမေးမြန်းမှု လုပ်ငန်းစဉ်နှင့် ပတ်သက်၍ မေးမြန်းလေ့ရှိသည့် မေးခွန်းများကို ဖြေကြားထားသော သရုပ်ဖော်ရှင်းလင်းချက် အသစ်ကို ထုတ်ပြန်ထားပါသည်။
	ဤစာမျက်နှာနှစ်မျက်နှာပါ လမ်းညွှန်ချက်တွင် တွေ့ဆုံမေးမြန်းမှုအတွင်း ဆောင်ရွက်ချက်များ၊ လျှို့ဝှက်စွာထားရှိမှုကို မည်သို့ကာကွယ်ထားပုံ၊ သက်သေများအတွက် ရရှိနိုင်သည့် ပံ့ပိုးကူညီမှုများနှင့် ၎င်းတို့ မျှဝေလိုက်သည့် အချက်အလက်များကို မည်သို့ အသုံးပြုနိုင်ကြောင်းများကို  ရှင်းလင်းစွာ ဖော်ပြထားသည်။ အဆိုပါ လမ်းညွှန်ချက်ကို အင်္ဂလိပ်၊ မြန်မာ နှစ်ဘာသာဖြင့် ရရှိနိုင်ပြီး၊ ရိုဟင်ဂျာဘာသာစကားဖြင့် ရိုက်ကူးထားသော ဗီဒီယိုများကိုလည်း မကြာမီ ထုတ်ပြန်သွားမည် ဖြစ်သည်။
	မီဒီယာနှင့် အခမ်းအနားများ

	ကမ္ဘ့ာလွှမ်းခြုံတရားစီရင်ပိုင်ခွင့်အရ ဆောင်ရွက်လျက်ရှိသော အမှုများအကျဉ်းချုပ်
	စစ်ရာဇဝတ်မှုများ၊ လူသားမျိုးနွယ်ကို ကျူးလွန်သည့် ရာဇဝတ်မှုများနှင့် လူမျိုးပြုန်းစေမှုကဲ့သို့သော ရာဇဝတ်မှုများကို အလွန်ကြီးလေးသည့် ရာဇဝတ်မှုများအဖြစ် သတ်မှတ်ထားသောကြောင့် ယင်းရာဇဝတ်မှုများ ဖြစ်ပွားရာနိုင်ငံမဟုတ်ဘဲ အခြားနိုင်ငံတစ်နိုင်ငံ၏ အာဏာပိုင်များသည် စုံစမ်းစစ်ဆေးခြင်းနှင့် တရားစွဲဆိုခြင်းများ ပြုလုပ်နိုင်သည်။ ဤအခြေခံသဘောတရားကို ကမ္ဘာလွှမ်းခြုံတရားစီရင်ပိုင်ခွင့်ဟု ခေါ်သည်။ သက်ဆိုင်ရာနိုင်ငံ၏ ဥပဒေကို မူတည်၍ တရားစီရင်ပိုင်ခွင့်ရှိသည့် တရားရုံးအများစုသည် ထိခိုက်နစ်နာ
	သူ သို့မဟုတ် ပြစ်မှုကျူးလွန်သူက ယင်းနိုင်ငံအတွင်းရှိနေမှု သို့မဟုတ် နိုင်ငံသားဖြစ်မှုကဲ့သို့သော နိုင်ငံနှင့် ဆက်စပ်မှုရှိရန် လိုအပ်သည်။ သို့သော်လည်း အချို့သောနိုင်ငံများတွင် ထိုသို့သော ဆက်စပ်မှုမရှိသည့်တိုင် ရာဇဝတ်မှုများကို စုံစမ်းစစ်ဆေးခြင်းနှင့် တရားစွဲဆိုခြင်းများ ပြုလုပ်ခွင့်ရှိသည်။
	ယန္တရားသည် မြန်မာနိုင်ငံတွင် ကျူးလွန်ခဲ့သည့် ကြီးလေးသော နိုင်ငံတကာ ရာဇဝတ်မှုများနှင့် ပတ်သက်သည့် ကမ္ဘာလွှမ်းခြုံတရားစီရင်ပိုင်ခွင့်အရ စုံစမ်းစစ်ဆေးမှုများ သို့မဟုတ် တရားစွဲဆိုမှုများကို ပံ့ပိုးကူညီရန်အတွက် သက်ဆိုင်ရာ အာဏာပိုင်များထံ အထောက်အထားများနှင့် စိစစ်သုံးသပ်ချက်များကို မျှဝေပေးလျက်ရှိသည်။ ကမ္ဘာလွှမ်းခြုံတရားစီရင်ပိုင်ခွင့်အရ တိုင်ကြားစာများနှင့် စုံစမ်းစစ်ဆေးမှုများ၏ ခြုံငုံသုံးသပ်ချက်ကို အောက်တွင် ဖော်ပြထားသည်။  လက်ရှိအချိန်တွင် ယန္တရားသည် အာဂျင်တီးနား ဖက်ဒရယ်ရာဇဝတ်ခုံရုံးနှင့် ယူကေရှိ အာဏာပိုင်များထံ အထောက်အထားများနှင့် စိစစ်သုံးသပ်ချက်များကို မျှဝေပေးလျက်ရှိသည်။

